
Dumonda Favre Accola concernent in tunnel da viafier Tavau – Scanvetg (Arosa) 

Il Scanvetg e Tavau tutgan ensemen 

Fin l'onn 1851 appartegneva Arosa politicamain a Tavau. Gia da quel temp sa dumandavan ins, co ch'ins pudess colliar adequa-
tamain las duas parts da la vischnanca ina cun l'autra. Igl ha dentant dà in auter svilup: Arosa è daventà ina vischnanca autonoma 
e vegnida attribuida da nov al circul dal Scanvetg. 

Tavau – Arosa en 15 minutas? 

Da Tavau Plaz a Langwies en 11 minutas? Mo ina visiun? Na. Cun in tunnel da viafier d'ina lunghezza da var 7,8 kilometers 
tranter Litzirüti e Tavau Frauenkirch fiss quai realisabel. 

Uschia pudessan las duas enconuschentas regiuns da vacanzas vegnir colliadas ina cun l'autra tras il «Bärg» cun in temp da viadi 
da mo var 15 minutas. Per pudair cuntanscher questa finamira èsi necessari da cumenzar oz cun la projectaziun. Il Servetsch 

grischun per il traffic public (oz Uffizi d'energia e da traffic) aveva constatà l'onn 2006: «Quest project è tuttavia finanziabel e 
realisabel.» 

Ils 21 d'october 2008 ha il deputà Christian Jenny inoltrà en il Cussegl grond l'incumbensa concernent l'elavuraziun d'in studi 
d'opportunitad e da realisabladad per in tunnel da viafier Scanvetg – Tavau. Ils 11 da favrer 2009 è questa intervenziun vegnida 

acceptada dal Cussegl grond. Sin basa da quai è resultà in project preliminar correspundent dal biro d'inschigneria Amberg, 
Sargans/Cuira. 

Colliaziun ecologica interalpina: il tunnel dal Veraina sco project exemplaric 

L'idea da colliar l'Engiadina Bassa cun il Partenz tras in tunnel da viafier d'ina lunghezza da 19 kilometers era vegnida taxada 
avant decennis sco «nunrealistica». Dapi ils 19 da november 1999 èn tuts intgantads da questa colliaziun ecologica. 

Colliaziun svelta e directa tranter Tavau e la chapitala chantunala Cuira 

E quai betg mo per motivs ecologics, mabain er economics. Tgi che vul viagiar oz da Cuira cun la Viafier retica e cun l'auto da 
posta en il Landwassertal, sto far gronds deturs sur il Partenz, sur Tusaun – Casti u sur Lai. Cun in tunnel da viafier dal Scanvetg 
a Tavau duvrass la «colliaziun da vischnanca» fitg pauc temp.  

I na va dentant betg mo per la colliaziun tranter Cuira, il Scanvetg e Tavau, mabain cunzunt er per las colliaziuns or da la regiun 
Turitg – Svizra orientala / Val dal Rain grischuna tras il Scanvetg a Tavau. 

Rinforzament da la lingia d'Arosa da la Viafier retica 

Cun il nov tunnel da viafier Scanvetg – Arosa vegn rinforzada massivamain la lingia d'Arosa da la Viafier retica (Cuira – Arosa), 
perquai ch'ella maina lura dapli traffic. Ils gronds custs da mantegniment pon vegnir repartids sin dus currents da traffic.  

Il tunnel è impurtant en cas da disturbis sin la rait da la Viafier retica 

Il nov tunnel survegn ina funcziun tut speziala entaifer la rait da la Viafier retica: En cas da disturbis sin la lingia dal Partenz 

restass Tavau cuntanschibel sur il Scanvetg u – sch'i dess interrupziuns sin la lingia d'Arosa – restass Arosa cuntanschibel da 

tut temp sur Tavau e tras il nov tunnel. La redundanza (enconuschenta nà da las raits electricas) po funcziunar excellentamain 
mo cun il nov tunnel. 

Jau dumond la Regenza:  

1. Tge tenuta ha la Regenza oz envers in tunnel da viafier tranter il Scanvetg e Tavau? 

2. Tge avantatgs e tge dischavantatgs ha in tunnel da viafier Scanvetg – Tavau? 

3. Cun tge custs ston ins quintar oz per in tal tunnel? 

4. Pertge n'è quest tunnel betg sin il radar da la Viafier retica, dal chantun e da la Confederaziun (cuntrari al tunnel dal 
Wolfgang manca el en il plan sectorial Traffic, part Infrastructura da la viafier)? 

5. Sche mo in project d'in tunnel da viafier stat en discussiun ils proxims 20–30 onns per la regiun Partenz / Tavau / Arosa, 
per tgenin sa decidess la Regenza? Per il tunnel dal Wolfgang u per il tunnel Scanvetg – Tavau? 

Tavau, ils 21 d'avrigl 2021 

